
   Тĕпел кукри те чашăк-тирĕк,

Кĕнчелеççи те турахуп...

Пĕр çакă пулнă саншăн «ирĕк»,

Пĕр çакă сан — «патшалăху».



Качча кайсассăн, «ачашланă»

Хул-çурăм урлă чăпăркка.

Пуç тутрине антарса лартнă

Куçу çине эс çамрăклах.



Çумăр çусассăн та каланă:

Ку пирĕн ĕмĕрхи куççуль.

Çĕр çумнеллех пуçа устарнă

Чул евĕр чуралла кунçул...



Чăваш инки, паян калаччĕ:

Мĕскер куран халь умăнта?

Октябрь çутталла кăларчĕ

Сана сĕм-тĕттĕм кукăртан.



Турчка тытма кăна сан пулнă

Пĕр ирĕк-тивĕçӳ ĕнер.

Паян эс халăх ĕçне тухнă,

Эс — врач, учитель, инженер.



Эс кăйкăр пек çӳлте вĕçетĕн,

Ăслăлăха хыватăн çул.

Станок умне тăрса ĕçлетĕн,

Ниçта та саншăн чăрмав çук.



Пĕр ĕмĕрпе эпир утатпăр,

Çула халь парти çутатать.

Чăваш хĕрне эпир суйлатпăр

Пĕр кăмăллăн депутата.

  